
বব্ৰুবাহ পৰ্ব্ব








বলৱন্ত ৰূপৱন্ত মত্ত গজ হয়।

তাহাৰ থাকোক পুনু অৰ্ব্বদ দুতয়॥

চতুৰঙ্গ দলে সাজিয়োক সমুদায়।

হাতে হাতে অস্ত্ৰ শস্ত্ৰ ধৰিতে যুৱায়॥৯৬

পাণ্ডৱী দলক আজি দলিবো সকল।

অৰ্জ্জুনে দেখোক আজি মোৰ বাহুবল॥

ৰাজাৰ শুনিয়া হেন প্ৰচণ্ড আদেশ।

জয় জয় শব্দে বাদ্য বজাইলা অশেষ॥৯৭

যৈসানি তৈসানি মৰিবাৰ একেবাৰে।

আজিসে সবাৰো ধাৰ সুজিব ৰাজাৰে॥

চিৰকাল বহুত কৰিলে প্ৰতিপাল।

যাহাৰ সুখত দুখ নাই একোকাল॥৯৮

হেনয় ৰাজাৰ আজি পূৰো মনোৰথ।

জিনিলেয়ো যশ মৰিলেয়ো স্বৰ্গপথ॥

হেন অন্যো অন্যে সেনাসব ভৈলা সাজ।

গজ বাজী পদাতি যুদ্ধক ভৈলা সাজ॥৯৯

চাৰিয়ো দিশৰ প্ৰজা বোলে আসৰিশ।

ওবা ধনঞ্জয় তুমি বোলাস মুনিষ॥

ৰাজাক নিন্দিলি তই কটকটা ঘাৰ।

হেন জানো যম পাত মলছে তোমাৰ॥১০০

মাতৃ সমে ৰাজা এন্তে আছন্ত দুতয়।

জেঠ বহাগৰ যেন আদিত্য জ্বলয়॥

